
Navarra Suma talde parlamentarioari atxikitako foru parlamentari Yolanda Ibáñez Pérez andreak idatziz erantzuteko galdera egin du (10-21/PES-00361), honako hau jakin nahi baitu: "Zer irizpide baliatu dira 2.500 biztanle baino gutxiagoko udalek gastuei aurre egin ahal izatea bermatzeko behar diren zenbatekoak ezartzeko?". Hori dela-eta, hona Nafarroako Gobernuko Lurralde Kohesiorako kontseilari Bernardo Ciriza Pérez jaunak ematen dion informazioa: orain arte erabili den formularekin, finantzabideak zenbait aldagairen arabera banatzen ziren, eta horien artean udalerriaren populazioa eta hiri azalera ziren aldagai nagusiak. Banaketan aldagai horiek balio txikiak esleitzen dizkiete biztanle gutxiago dituzten udalerriei, eta azken zenbatekoa berme-klausularen emaitza izaten da batez ere.
Kontuen Ganberak 2019ko martxoan txostena eman zuen toki ogasunek Nafarroako tributuetan parte hartzeko duten funtsari buruz (2009-2018), eta IV. atalean (Gomendioak) iradoki zuen “udalerri bakoitzeko finantzaketa-zenbateko finko bat ezartzeko aukera” aztertzea. 
Nafarroako Unibertsitate Publikoak proposatu duen formula berriak eguneratu egiten ditu aldagaiak eta horien haztapenak, baina lehengo dinamikari eusten zaio udalerri txikiagoentzat. Horregatik komenigarritzat jotzen da zenbateko finko bat ezartzea udalerri bakoitzeko, lehengo formularen arazoa konpontze aldera.
Udalerriek tributuetan parte hartzeko beste banaketa sistema batzuk azterturik, ikusi da Estatuko sistemak ez duela aurreikusten halako mekanismorik. Izan ere, sistema bat ezartzen du bildutakoaren zati bat probintzia edo autonomia-erkidegoetako hiriburuen edo 75.000 biztanletik gorako udalerrien artean banatzen duena eta beste sistema bat funts osagarri batean parte hartzekoa zeina udalerriaren biztanle kopuruaren arabera banatzen baita.
Euskal Autonomia Erkidegoak funts bana dauka bere probintzientzat, eta Arabako eta Gipuzkoako funtsek erregulatzen dute aldagai hau.
Proposatu den banaketa sistema berriaren kasuan, zenbateko finko beherakorraren sistema hautatu da, eta irizpide hau ezarri da: 30.000 euro 1.000 biztanletik beherako udalerrientzat, hau da, 189 udalerrirentzat (% 70), eta 25.000 euro 1.000-2.500 biztanleko udalerrientzat, hau da, 36 udalerrirentzat (% 13); guztira, 225 udalerri (% 83).
Biztanleria eta ematen zaizkion zerbitzuak hazi ahala toki entitateen gastu arruntak gora egiten du, baina ez modu linealean, badirelako gutxieneko zerbitzu batzuk entitate guztiek bete behar dituztenak tamaina gorabehera (idazkaritza, kaleko argiak, hilerria, bide azpiegitura eta abarrekoak).
Banaketan kontuan hartzen diren gainerako aldagaien arabera entitate bakoitzak jasotzen duen diru-esleipena indartzea da zenbateko finkoaren helburua, nahitaezkoak diren egiturazko behar oinarrizkoak ase ahal ditzan. Xede horretarako egokitzat jotzen diren gutxieneko zenbateko batzuk ezartzen dira.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

